
Kanpokoak badaki 
TXILLARDEGI / Hizkuntzalari eta Idazlea 

Nor da judu? Sartrek aspal-
dian eman zuen bere erantzun 
sakona: «Besteek judutzat 
daukatena», Alegia: kasu ho-
rretan hobeki eman daiteke 
kanpotikako zedarriketa, ba-
rrutik asma daitekeena baino. 

Filipe Bidart aberkidearen 
patu hitsak, hain zuzen, ho-
rraino eraman nau. Parisek eta Madrilek eskuz-
esku loturik, kanpotik baietsi gaituzte. Gure ar-
teko batzuk etxen arrotz eta kanpoan lasai sen-
ditzen diren unean, Parisko epaileek, zigorketa 
tragiko baten bidez, maila berean jarri nahi 
izan dituzte hango eta hemengo gudariak. 

Bidart, hitz batez, «homologatua» izan da. 
Ipartarrek badituzte orain beren hilak eta beren 
kartzelaratu «osoak», nolazpait esateko. Kanpo-
tikako definizioa burutua dago. 

Ez baita lehenengo aldiz gertatzen. Orain 
dela mende t'erdi, korsikar famatu batek herri 
bakar bat aurkitu zuen Ahuñemendiaz bi alder-
dietan; eta euskalkien eskualdeak bilatzera-
koan, behin eta berriz aurkitu zuen muga ofi-
ziala ez dela hizkuntz muga. Bonapartez ari 
naizela esan beharrik ez dago. 

Kanpotik bat gara, baita egurra ematerakoan 
ere. 

Barrutik, berriz, betidanik, nekez berdin dai-
tekeen alienazio-maila iritsiz, etengabe aurki-
tzen dugu atzerritarrekin, are zanpatzaile arrotz 
nabarmenekin, bat egiteko argudioak. 

Etsaia bera nahiago dugu, etxeko anaia 
baino. 

Katalanek «auto-odi» bataiatu dute hau. 
Baina, jakina, oso abilak gara geure auto-

mespretxu hori disimulatzen. Eta beti jazten 
dugu hitz ederrez: Bakea, Demokrazia, Sozia-
lismoa. Klase-Batasuna. etabar. 

Artean Bidart zulora, eta Buesa tinko. Bapo! 


